
                                                         SQARIM PUBLIK 

 

Agjencia për Zhvillimin Bujqësor dhe Rural, në lidhje me kronikën e transmetuar në emisionin 

"Fiks Fare" lidhur me pagesat e mbështetjes financiare për fermerët, sqaron opinionin publik 

si më poshtë: 

Pagesat në fjalë kryhen në zbatim të VKM nr. 205, datë 30.03.2026, "Për përcaktimin e 

kritereve bazë të sektorëve që do të mbështeten dhe të masës së financimit nga fondi i programit 

për bujqësinë dhe zhvillimin rural, për vitin 2026", si dhe të Udhëzimit nr. 8, datë 14.05.2026, 

"Për procedurat dhe mënyrën e administrimit të fondit të programit për bujqësinë dhe 

zhvillimin rural për masat mbështetëse për vitin 2026". 

Kreu XII i këtij udhëzimi, "Pagesat për vlerat e palikuiduara", parashikon një fond prej 

159.954.159 (njëqind e pesëdhjetë e nëntë milionë e nëntëqind e pesëdhjetë e katër mijë e 

njëqind e pesëdhjetë e nëntë) lekësh për kontratat e masave të mbështetjes për investime, për 

të cilat nuk është autorizuar pagesa finale. Kjo bëhet në zbatim të pikave 2.3 dhe 3/2 të VKM 

nr. 130, datë 06.03.2024, të ndryshuar. 

Sipas Kreut XII, vlerësimi i këtyre pagesave nuk bëhet nga një person i vetëm. Ai kryhet nga 

Komisioni i Vlerësimit të Aprovimit të Pagesës (KVAP), i ngritur me urdhër të Drejtorit të 

AZHBR dhe i përbërë nga 5 përfaqësues të Agjencisë, njëri prej të cilëve caktohet kryetar. Çdo 

dosje shqyrtohet nga ky komision, sipas të njëjtave kritere dhe procedura për të gjithë 

aplikuesit. 

Disa subjekteve fermere i është kërkuar kthimi i pjesës të fondit të përfituar, sepse nuk janë 

përmbushur kushtet e përcaktuara në aktet ligjore dhe kontraktuale. Ky është një detyrim që 

rrjedh nga ligji dhe zbatohet njësoj ndaj çdo përfituesi në të njëjtat kushte. 

Të dyja çështjet e trajtuara në kronikë janë aktualisht objekt gjykimi pranë Gjykatës 

Administrative të Shkallës së Parë Tiranë. Në respekt të pavarësisë së gjyqësorit dhe të procesit 

të rregullt ligjor, AZHBR nuk mund të komentojë më tej meritat e tyre dhe do të zbatojë çdo 

vendim përfundimtar të gjykatës. 

Fermeri i përmendur në kronikë ka përfituar fondin e plotë pasi dosja e tij ka plotësuar kushtet 

dhe dokumentacionin e kërkuar dhe ka kaluar vlerësimin e komisionit përkatës. Procedura e 

aplikimit dhe e vlerësimit është e hapur dhe nuk kërkon ndërmjetës. AZHBR nuk ka asnjë 

lidhje me marrëdhënie private të mundshme midis aplikuesve dhe palëve të treta. Nëse 

ekzistojnë prova për shkelje, AZHBR fton çdo person t'i paraqesë ato te organet kompetente 

dhe garanton bashkëpunim të plotë. 

Përfaqësues të Top Channel janë paraqitur pranë zyrave të institucionit dhe kanë kërkuar 

informacion verbal, jo me kërkesë zyrtare, për çështjet që lidhen me subjektet "T.H." dhe 

"L.H.". Gazetarët janë pritur nga punonjës të AZHBR dhe janë sqaruar se duhet të paraqesin 

kërkesë me shkrim për të marrë përgjigje zyrtare. Në vijim të kërkesës së depozituar, 

institucioni i ka kthyer "Fiks Fare" përgjigje zyrtare me email. Në ambientet e institucionit janë 

zbatuar rregullat e aksesit të akredituara nga Bashkimi Evropian dhe të sigurisë fizike, njësoj 

si për çdo vizitor. 

Theksojmë se AZHBR vepron mbi parimet e transparencës, barazisë dhe llogaridhënies, dhe 

mbetet e hapur për çdo kërkesë zyrtare për informacion, në përputhje me legjislacionin në fuqi. 

